
Təsisçi: Azərbaycan Respublikası Prezidentinin İşlər İdarəsi və qəzetin redaksiya heyəti

 “Heydər Əliyev İli” hər birimizin 
hesabat dövrü olacaq

1919-cu ildən çıxır

“Xalq qəzeti” – Xalqın qəzeti!

Yeni çağırışlar, islahatlar və uğurlar

Azərbaycan daha  
böyük uğurlara doğru
2023-cü ilə ötən ilin reallıqları ilə müqayisəli baxış 

2023-cü ilin ilk həftəsində, ötən ilə qiymət verərək, ölkəmiz adına 
vacib olan bir sıra məqamlar üzərində dayanmağa qərar verdik. Bəri 
başdan bildirək ki, 2022-ci il ölkəmiz üçün uğurlu oldu. Bu baxımdan, 
bir sıra məqamları nəzərdən keçirmək, bəzi hadisələri yada salmaq 
mümkündür. Əlbəttə, qəzet materialında onların hamısı barədə söz 
açmaq mümkün deyil və buna lüzum görmürük. Çalışacağıq ki, bəzi 
vacib məqamları vurğulamaqla, həm ötən ilə nəzər salaq, həm də ilk 
günlərini yaşadığımız 2023-cü il üçün prioritetləri müəyyənləşdirək. 

Prezident İlham Əliyev:

Heydər Əliyevin xatirəsinə 
ən böyük hörmətimiz onun 
yoluna sədaqətimizdir.

Əslində, onun fəaliyyəti həm ölkəmizə, həm də 
dünyaya yaxşı tanışdır. Söhbət Fransanın “Charlie 
Hebdo” adlı dərgisindən gedir. Bu media orqanı satira 

adı altında ali dəyərlərə həqarət, hədyan yağdırmaqla, 
qalmaqallar yaratmaqla məşhurdur və yenə öz ampluasına 
sadiqdir. Jurnal Azərbaycana qarşı qərəzlidir. Bunu özünə 
xas üslubda ölkəmizin Fransadakı səfiri Leyla Abdullayeva 
“Twitter” hesabındakı paylaşımda bildirib: “Azərbaycan 
ərazilərinin 20 faizinin 30 il ərzində hərbi işğalı zamanı 
Ermənistanın yaratdığı təhlükəni unutmusunuz. İndi 
Azərbaycan öz suveren ərazilərində sülhü təmin etdiyi bir 
zamanda hansı təhlükədən bəhs edirsiniz?”

“Charlie Hebdo” şəriəti və 
Makronun iflas karikaturası
Yaxud Fransa nəşrinin  
anti-Azərbaycan mövqeyinə sözardı 

Ümumən, “Charlie Hebdo”nun söz və ifadə azadlığı-
nı manipulyasiya predmetinə çevirdiyini, peşəkar jurna-
listika dəyərlərinə meydan oxuduğunu vurğulamağa eh-
tiyac yoxdur. Artıq bunu bildirməkdən keçib. Jurnal qeyd 
etdiyimiz dəyərlərə, nəinki etinasız münasibət bəsləyir, 
həmçinin bu yanaşmanı özünün fəaliyyət dəst-xəttinə 
çevirib. Yəni, cəfəngiyyata köklənməsə, təfriqə, bölü-
cülük yaratmasa, onun özünü təsdiqləyəcək yaradıcılıq 
üslubu yoxdur. Avropa demokratiyasının beşiyi sayılan 
Fransada belə bir nəşrin mövcudluğu isə təəssüf doğu-
rur. Ancaq məsələ yalnız təəssüflə məhdudlaşmır. 

(ardı 10-cu səhifədə)

Tarixi torpaqlarımız bizi gözləyir

Günün sözü

“Xalq qəzeti”: yekunlar, hədəflər

İki il əvvəl döyüş meydanında 
qazandığımız tarixi Qələbəmizi siyasi 
müstəvidə daha da möhkəmləndirdik
Azərbaycan Respublikasının Prezidenti İlham Əliyevin Dünya 
Azərbaycanlılarının Həmrəyliyi Günü və Yeni il münasibətilə müraciəti

– Əziz həmvətənlər!
Bir il əvvəl Yeni il bayramı müna-

sibətilə Azərbaycan xalqına müraciət 
edərkən demişdim ki, əminəm, 2022-ci 
il də ölkəmiz üçün uğurlu olacaq. Belə 
də oldu. Qarşımızda duran bütün və-
zifələr icra edildi, Azərbaycan daha da 
gücləndi. 

İki il əvvəl döyüş meydanında qa-
zandığımız tarixi Qələbəmizi siyasi 
müstəvidə daha da möhkəmləndirdik. 
Bu ilin oktyabr ayında Praqa və Soçi 
görüşlərində Ermənistan ölkəmizin əra-
zi bütövlüyünü və suverenliyini rəsmən 
tanıdı. Hesab edirəm ki, bundan sonra 
Azərbaycan ilə Ermənistan arasında 
sülh müqaviləsinin imzalanması üçün 
bütün şərtlər təmin edildi və Azərbay-
can tərəfindən təklif olunmuş məlum 
beş prinsip əsasında sülh müqaviləsi 
imzalana bilər. 

Bu il biz hərbi gücümüzü daha da ar-
tırmışıq, bu sahəyə daim böyük diqqət 
göstərilir. Azərbaycan həm İkinci Qa-
rabağ müharibəsi dövründə öz hərbi 
gücünü göstərmişdir, eyni zamanda, 
müharibədən keçən iki il ərzində biz 
aparılan islahatlar nəticəsində, yeni 
silahlı birləşmələrin yaradılması nəti-
cəsində, silahlar və müasir texnika ilə 
ordumuzu təchiz etməyimiz nəticəsində 
daha da böyük hərbi potensiala malik 
olduq. 

Bu il bir neçə hərbi əməliyyat keçi-
rildi və bu əməliyyatlar döyüş qabiliy-
yətimizin yüksək səviyyədə olmasını 
bir daha təsdiqlədi. Fərrux əməliyyatı, 
“Qisas” əməliyyatı, eyni zamanda, sent-
yabr ayında Azərbaycan və Ermənistan 
sərhədi istiqamətində gedən toqquş-
malar bizim növbəti parlaq qələbəmizlə 
nəticələndi. Sərhəd toqquşmaları nə-
ticəsində Azərbaycan bir çox əlverişli 

strateji yüksəkliklərdə öz mövqelərini 
daha da möhkəmləndirə bilmişdir. 

Avqustun 26-da – nəzərdə tutulmuş 
vaxtdan xeyli əvvəl biz Laçın şəhərini 
də azad etdik və eyni zamanda, Laçın 
rayonunun Zabux və Sus kəndlərinə də 
qayıtdıq. Bu da böyük nailiyyətdir. Artıq 
Laçın şəhərində çox genişmiqyaslı qu-
ruculuq-bərpa işləri aparılır. Əminəm ki, 
biz 2023-cü ildə laçınlıları Laçına qayta-
racağıq, ilk keçmiş köçkünlər öz doğma 
torpağına qayıdacaqlar.

Eyni zamanda, bu il Ağalı kəndində 
həyat artıq bərpa edilib. Birinci layihə 
icra edilmişdir və zəngilanlılar öz doğma 
torpağına qayıtmışlar. Bu, tarixi hadisə-
dir. Çünki müharibədən iki il keçmədən 

– cəmi il yarımdan sonra biz artıq birinci 
keçmiş köçkünləri öz doğma torpaqları-
na qaytarmışıq, onlar üçün gözəl şərait 
yaratmışıq. Bu, bir daha onu göstərir 
ki, dövlətimiz güclüdür və iradəmiz ye-
rindədir. Eyni zamanda, bu, xalqımızın 
böyüklüyünü göstərir. Onu göstərir ki, 
bizim vətəndaşlarımız öz dədə-baba 
torpaqlarına bağlıdır, necə deyərlər, 
torpaq çəkir. Hətta heç vaxt o yerləri 
görməyən gənclər, uşaqlar, məktəblilər 
böyük həvəslə Ağalıya qayıdıblar və bu, 
bir daha xalqımızın böyüklüyünü göstə-
rir. Onu göstərir ki, məcburi köçkünlər 
qayıdış gününü səbirsizliklə gözləyirlər. 

(ardı 2-ci səhifədə)

Azərbaycanın pravoslav 
xristian icmasına

Hörmətli həmvətənlər!
Sizi və Azərbaycanın bütün xristian 

icmasını Milad bayramı münasibətilə 
səmimi-qəlbdən təbrik edir, hər birinizə 
səadət və firavanlıq arzulayıram.

Tarixən dostluq və qardaşlıq mü-
hitinin, yüksək birgəyaşayış mədəniy-
yətinin hökm sürdüyü Azərbaycanda 
ayrı-ayrı xalqların və dini etiqadların 
nümayəndələri əsrlərlə sülh və əmin-a-
manlıq şəraitində yaşamışlar. Bu gün 
dünyada multikulturalizmin ünvanların-
dan biri kimi tanınan və sivilizasiyalara-
rası münasibətlərin inkişafına əhəmiy-
yətli töhfələr verən ölkəmizdə dilindən, 
dinindən, milli mənsubiyyətindən asılı 
olmayaraq, hər kəs bərabər hüquq və 
azadlıqlara malikdir. Cəmiyyətimizdə 
yüz illər boyu təşəkkül tapmış mədəni 
müxtəlifliyin, yüksək humanizm prinsip-
lərinin, zəngin tolerantlıq ənənələrinin 
qorunub saxlanılması və təşviqi həyata 
keçirdiyimiz dövlət siyasətinin prioritet 
istiqamətlərindəndir.

Məmnunluq hissi ilə qeyd etmək 
istəyirəm ki, Azərbaycanın digər et-
nik-dini qrupları kimi xristian həmvətən-
lərimiz də öz adət-ənənələrini, dil və 
mədəniyyətini yaşadaraq ictimai-siyasi 
həyatımızın bütün sahələrində yaxın-
dan iştirak edir, respublikamızda gedən 
böyük inkişaf və quruculuq prosesində 
vətəndaşlıq borcunu layiqincə yerinə 
yetirirlər.

Əziz dostlar!
Milad bayramı yeniliyin, paklığın, 

mərhəmət və xeyirxahlıq duyğularının 
rəmzidir. Bu müqəddəs gün münasibə-
tilə bir daha hamınıza bayram təbrikləri-
mi yetirir, ailələrinizə xoşbəxtlik, süfrələ-
rinizə bol ruzi-bərəkət arzulayıram.

Bayramınız mübarək olsun!

İlham ƏLİYEV, 
Azərbaycan Respublikasının 

Prezidenti
Bakı şəhəri, 4 yanvar 2023-cü il

Kuba Respublikasının 
Prezidenti Zati-aliləri cənab 

Migel Dias-Kanel Bermudesə
Hörmətli cənab Prezident!
Ölkənizin milli bayramı – Azadlıq 

Günü münasibətilə Sizə və Sizin sima-
nızda bütün xalqınıza öz adımdan və 
Azərbaycan xalqı adından ən səmimi 
təbriklərimi və xoş arzularımı çatdırı-
ram. 

İnanıram ki, Azərbaycan-Kuba 
əlaqələrinin genişlənməsi, ölkələrimiz 
arasında həm ikitərəfli qaydada, həm 
də beynəlxalq təsisatlar, xüsusilə də 
Qoşulmama Hərəkatı çərçivəsində 
əməkdaşlığın möhkəmləndirilməsi üçün 

bundan sonra da birgə səylər göstərə-
cəyik.

Bu xoş fürsətdən istifadə edərək 
Yeni, 2023-cü il münasibətilə də Sizi 
ürəkdən təbrik edir, dost xalqınıza daim 
əmin-amanlıq və firavanlıq diləyirəm.

Hörmətlə,

İlham ƏLİYEV, 
Azərbaycan Respublikasının 

Prezidenti
Bakı şəhəri, 29 dekabr 2022-ci il

(ardı 4-cü səhifədə) İran inqilabının  
anti-inqilabi nəticələri

(əvvəli 1-ci səhifədə)

İqtisadi nöqteyi-nəzərdən yanaşsaq, Səu-
diyyə Ərəbistanı Krallığının “ACWA Power” 
şirkəti ilə 240 MVt gücündə “Xızı-Abşeron” 
Külək Elektrik Stansiyasının inşasına dair 
sənəddən, Avropa Komissiyası ilə əldə edil-
miş razılığa əsasən Avropaya qaz nəqlini 2 
dəfəyədək artırmağımızdan, Birləşmiş Ərəb 
Əmirliyinin “Masdar” şirkəti ilə 230 MVt gücün-
də Qaradağ Günəş Elektrik Stansiyasının inşa-
sına dair sazişdən, Zəngilan Beynəlxalq Hava 
Limanının açılması ilə Zəngəzur dəhlizi üzrə 
mühüm hava nəqliyyatı infrastrukturunun for-
malaşdırılmasından tutmuş, “Böyük Qayıdışa 
dair I Dövlət Proqramını”nın qəbulunadək bir 
sıra məsələləri ətraflı şəkildə yada sala bilərik. 
Burada müxtəlif statistik göstəricilər üzərində 
də dayanmaq mümkündür. Amma buna da eh-
tiyac duymuruq. 

Yalnız onu deyək ki, yola saldığımız il Azər-
baycanın dövlət büdcəsi indiyədək görünmə-
miş həddə – 30 milyard 720,7 milyon civarında 
müəyyənləşdi ki, bu rəqəmin özü 2023-cü ilin 
ölkəmiz üçün zəngin il olacağını söyləməyə, 
son dərəcə, ciddi əsaslar verməkdədir. Təbii, 
gələcək uğurlarımızı da proqnozlaşdırmaq 
mümkündür. Çünki ölkəmiz yeni ili kifayət qə-
dər sabit və möhkəm makroiqtisadi vəziyyətlə, 
bunun üzərində artımı ciddi şəkildə dəstək-
ləməklə və onu daha da genişləndirə bilmək 
imkanları ilə qarşılayıb.

* * *
2022-ci ildə ölkəmizin siyasi, iqtisadi və 

hərbi qüdrətinin daha da artdığını gördük. 
Ümumən, elə bir sahə olmadı ki, həmin is-
tiqamətdə tərəqqi və inkişafın əldə olunduğu 
nəzərə çarpmasın. Ən əsası isə ili major notlar-
la başa vurduq. BMT müstəvisində müstəsna 
qələbə qazandıq. Söhbət ermənipərəst mövqe 
tutan Fransanın Azərbaycana qarşı bu mötə-
bər qurumun Təhlükəsizlik Şurasına çıxarmaq 
istədiyi qətnamədən gedir. O qətnamədən ki, 
orada ölkəmiz gözdən salınır, Laçın–Xankən-
di yolunda azərbaycanlı fəalların və qeyri-hö-
kümət təşkilatları nümayəndələrinin bu gün da 
davam edən aksiyası nəticəsində yaranmış 
durum humanitar fəlakət kimi qələmə verilir və 
mövcud müstəvidə beynəlxalq təzyiq mexa-
nizmlərinin işə salınması nəzərdə tutulurdu. 
Son anda Ermənistan tərəfindən iş aparan Pa-
ris qətnaməni geri götürdü. Bu, təkcə Fransa 
deyil, ümumilikdə, dünya erməniliyi üzərində 
qazandığımız növbəti parlaq qələbə idi. Elə bir 
qələbə ki, müasir tariximizdə özünə əbədi yer 
tutacağına şübhə yoxdur. 

Azərbaycanlı fəalların aksiyasından söz 
düşmüşkən, o da ötən ilə damğasını vurdu. 
Qarabağda ekoloji terrora son qoyulması tələ-
bi ilə keçirilməkdə olan bu aksiya 44 günlük 
müharibədən sonra Azərbaycanın Ermənis-
tanın məkrli niyyətlərinə qarşı reallaşdırdığı, 
belə demək mümkünsə, heyrətamiz yumşaq 
güc nümunəsidir. Elə bir nümunə ki, dünyanın 
diqqətini Azərbaycana, Qarabağ həqiqətlərinə 
yönəltdi, haqlı mövqeyimizi bir daha ortaya 
qoydu. Dünya erməniliyi üzərindəki növbə-
ti diplomatik qələbənin əsası da elə məhz bu 
aksiyadan qaynaqlandı. Heç şübhəsiz, məqsə-
dimizə çatacağıq. Bu, həm də, əbədi və əzəli 
Azərbaycan torpağı olan Qarabağdakı sepa-
ratçılığa son qoyacaqdır. 2023-cü ildən Azər-
baycan xalqının ən böyük gözləntisi, məhz, 
budur. 

Biz sülhsevər xalqıq. Ona görə də 2023-cü 
ildə də mövcud istiqamətdəki səylərimizi da-
vam etdirməliyik. Söhbət Ermənistanla bağla-
nacaq sülh müqaviləsindən gedir. 2022-ci ildə 
imzalanması nəzərdə tutulan, lakin gerçəkləş-
məsi müşkülə çevrilmiş prosesdən. 

Ermənistan sülhdən yayındı və aparılmış 
danışıqları vaxt udmaq, yeni reallıqlar forma-
laşdırmaq üçün güc toplamaq naminə istifadə 
etdi. Əlbəttə, istəyinə nail ola bilmədi. Ötən ilin 
sentyabrın 13-14-də dövlət sərhədində yaşan-
mış hərbi insidentin nəticələri göstərdi ki, Er-
mənistan siyasi rəhbərliyinin və revanşist da-
irələrinin ölkəmizə qarşı güc göstərmək səyləri 
onlar üçün acınacaqlı sonluqlar vəd edir. Bu  
qüvvələr həmin tarixdən sonra da dinc dayan-
madılar və özlərinin məkrli planlarını, avantü-
rist baxışlarını danışıqlar masasına gətirməyə 
səy göstərdilər. 

Bir daha gördük ki, Ermənistan sülh istəmir. 
Sülh istəmirsə, deməli, sülhə məcburetmə ol-
malıdır. Bu isə yalnız ona görə deyil ki, sülh şə-
raitində yaşamaq istəməyən bir ölkənin bizimlə 
sülh müqaviləsi bağlamasında israrlıyıq. Əv-
vəla, çalışırıq ki, Azərbaycana qarşı hər hansı 
xarici təhdid olmasın. İkincisi, istəyirik ki, ölkə-
mizin daxilindəki separatçılıq meyilləri tama-
milə sıradan çıxsın. Üçüncüsü isə məqsədimiz, 
ümumən, Cənubi Qafqaz siyasi akvatoriyasın-
da sülh mühiti yaratmaqdır. Çünki bu bölgədə 
sülhün qarantı, regionun hakim qüvvəsi bizik. 
Bizimlə hesablaşma mütləqdir! 

Bizimlə həm də ona görə hesablaşılmalıdır 
ki, Cənubi Qafqaz regionu baxımından qlobal 
əhəmiyyət daşıyan mühüm perspektivlər var. 
Onların birini artıq diqqətə çatdırdıq – Zəngə-
zur dəhlizi. Bu, elə bir layihədir ki, bütövlükdə 
dünya siyasətinə və iqtisadiyyatına müstəsna 
təsir göstərəcək. Dünyanın axarını dəyişəcək. 
Buna görə 2023-cü il üçün başlıca prioritetləri-
mizdən biri məhz Zəngəzur dəhlizidir. Azərbay-
can Respublikasının Prezidenti İlham Əliyevin 
ötən il iyunun 16-da keçirilmiş “Qlobal dünya 
nizamına təhdidlər” mövzulu IX Qlobal Bakı 
Forumunun açılışında çıxış edərkən bildirdi-

yi kimi, Zəngəzur dəhlizi açılmasa, sülhdən 
danışmaq çox çətin olacaq, Azərbaycanın Er-
mənistanla normal qonşuluğa yönəlmiş səyləri 
boşa çıxacaq. Dövlətimizin başçısı həmin top-
lantıda, eyni zamanda, bunları da bildirmişdi: 
“Zəngəzur dəhlizinin açılması ilə bağlı ən tez 
qərar regionda gələcək sülhün fundamental 
elementlərindən biridir. Əgər bizə bu gediş-gə-
liş verilməsə, sülhdən danışmaq çox çətin 
olacaq və Azərbaycanın Ermənistanla normal 
birgəyaşayış, normal qonşuluğa yönəlmiş bü-
tün səyləri boşa çıxacaq. Azərbaycanın bunu 
tələb etmək hüququ var. Ermənistan hökuməti 
müvafiq bəyanatı imzalayıb. İkincisi, Azərbay-
can müharibədə qalib gəlib və işğaldan əziyyət 
çəkən ölkə kimi bizim tələb etməyə hüquqi və 
mənəvi haqqımız var”

* * *
Bəli, Azərbaycan haqqı olanı istəyir. Azər-

baycanın haqqı isə yalnız Zəngəzur dəhlizi 
deyil. Bu dəhliz böyük haqqımız uğrundakı 
mübarizənin yalnız bir, ancaq vacib elementi-
dir. Daha böyük haqqımız var. Ötən il onların 
səslənlənməsi baxımından da əlamətdar oldu. 

“Bu il başa çatır. İl ərzində bir çox önəmli 
hadisələr baş vermişdir. Biz Azərbaycan – Er-
mənistan sərhədində məcburən hərbi əməliy-
yat keçirməli olduq. Bu hərbi əməliyyat nəti-
cəsində bizim tarixi şəhərlərimiz bu gün artıq 
vizual müşahidə yolu ilə gözümüzün önündə-
dir. Bu gün biz artıq Bala Göyçənin sahilində-
yik. Bu gün biz Göyçə gölünü binoklsuz görü-
rük”. Bu fikirləri Azərbaycan Prezidenti İlham 
Əliyev dekabrın 24-də – öz doğum günündə 
Qərbi Azərbaycan İcmasının inzibati binasında 
Qərbi Azərbaycandan olan bir qrup ziyalı ilə 
görüşündə səsləndirib. 

Fundamental mahiyyət daşıyan, konseptu-
al baxışların ortaya qoyulduğu bu çıxış, dövləti-
mizin Qərbi Azərbaycan davasının hədəflərinin 
nəinki sadalanmasıydı, eyni zamanda, bölgəyə 
qayıdışla bağlı mükəmməl yol xəritəsi, məfkurə 
xətti idi. Cənab İlham Əliyev tarixi faktlarla XX 
yüzillikdə üzləşdiyimiz faciələrin, torpaq, doğ-
ma yurd, el-oba itkisinin acısını, bir növ, dindir-
di. Prezident yaşanmış acıların və məhrumiy-
yətlərin qan yaddaşımıza əbədi yazılmasının 
vacibliyini vurğuladı, tarixdə yaşanmışlardan 
dərs çıxarılmasının zəruriliyini əsaslandırdı. 
Dövlətimizin başçısı müstəqil Azərbaycanın 
inkişafının, gündən-günə artan qüdrətinin Qa-
rabağa sahibliyimiz reallığını doğurduğu kimi, 
Zəngəzura sahiblik üçün də körpü açdığını 
bildirdi. Bu mənada, Göyçə gölünü binoklsuz 
görmək, həm də, Zəngəzurun Azərbaycana 
məxsusluğu perspektivini görməkdir. Prezi-
dent məsələyə özünəməxsus şəkildə yanaşır: 
“Mən bununla paralel olaraq hesab edirəm ki, 
biz birgə səylərlə Qərbi Azərbaycana Qayıdış 
Konsepsiyasını da işləməliyik. Qarabağ mü-
naqişəsi həll olunandan sonra indi bizim gün-
dəliyimizdə duran məsələ budur. Əlbəttə ki, 
Qarabağ münaqişəsi həll olunmayana qədər 
bu haqda danışmaq bəlkə də tez idi. Ancaq, 
məncə bu gün biz vaxt itirməməliyik. Qayı-
dış konsepsiyası hazırlanmalıdır. Yenə də bu, 
necə deyərlər, sülhsevər konsepsiya olmalıdır. 
Biz bütün beynəlxalq konvensiyalarda bizə 
məqbul olan müddəaları götürüb bunun əsa-
sında öz hüququmuzu tələb etməliyik. Qayıdış 
konsepsiyası olmalıdır”.

Bəli, hədəfimiz Qərbi Azərbaycandır! Hə-
dəfimiz daha böyük olmaqdır! Böyük olmaq, 
dövrün, zamanın tələbidir. Həm də ona görə 
ki, tarix Azərbaycan türkünün qismətinə böyük 
lideri – cənab İlham Əliyevi, yəni, böyük olmaq 
şansını çıxarıb. Xalqımız şansdan maksimum 
bəhrələnməlidir. Hesab edirik ki, 2023-cü il 
Prezident İlham Əliyevin haqqında söz açdığı 
Qərbi Azərbaycana Qayıdış Konsepsiyasının 
fundamental əsaslarla işlənilməsi, dövlətimi-
zin başçısının çıxışında səsləndirdiyi fəaliyyət 
miqyasının əsas götürülərək, əməli tədbirlə-
rin gerçəkləşdirilməsi baxımından müstəsna 
əhəmiyyət daşımalıdır. Liderimizin bildirdiyi 
kimi, mövcud istiqamətdə vaxt itirməməliyik və 
görəcəyimiz işlərin fayda verəcəyinə inanmalı-
yıq: “Ona görə bu gün burada sizinlə bərabər 
24 dekabr gününü qeyd edərkən mən bir daha 
demək istəyirəm ki, biz də, qərbi azərbaycan-
lılar da heç vaxt inamı itirməməliyik. İnanmalı-
yıq və eyni zamanda, addımlar atmalıyıq, fəal 
olmalıyıq, işləməliyik. Gün gələcək, biz Qərbi 
Azərbaycanda da belə gözəl məclis keçirəcə-
yik və bu günü xatırlayacağıq”.

* * *
Əlbəttə, biz keçmişimizi unutmamalıyıq. 

2022-ci il tarixdə baş verənləri xatırlamaq, 
yada salmaq baxımından müstəsna əhəmiy-
yətli il oldu. Müstəsnalıq cənab İlham Əliyevin 
baxışlarındadır. Əsl liderə, tarixi şəxsiyyətə 
xas baxışlarında. 2003-cü ildən indiyədək biz 
onun fikir və düşüncələrinin miqyasının bö-
yüklüyünü görmüş, real iş müstəvisində hiss 
etmişik. 2022-ci ildə isə Prezidentin əsl Azər-
baycan sevdalısı obrazındakı təntənənin şa-
hidi olmuşduq. Bu təntənənin adı bütöv Azər-
baycan idi. 

Əgər İrəvanın itirilməsi Zəngəzurun və Qa-
rabağın itirilməsi kimi milli faciələrimizi doğur-
muşdusa, faciə tariximiz 1813-cü ilin Gülüstan 
və 1828-ci ilin Türkmənçay müqavilələrindən 
qaynaqlanır. O müqavilələr ki, Azərbaycanın 

şimalını cənubundan ayrı salmışdı. Bir xalqın 
iki hissəyə bölünməsi reallığını doğurmuşdu. 

Lakin qüdrətli və güclü Azərbaycan bu 
reallığa meydan oxumaq ruhundadır. Buna 
görə Prezident İlham Əliyev oktyabrın 21-
də Türk Dövlətləri Təşkilatının baş katibi 
Bağdad Amreyevi qəbul edərkən bildirmiş-
di ki, ölkəmiz taleyin hökmü ilə dövlətimiz-
dən ayrı düşmüş azərbaycanlılara kömək 
etmək üçün əlindən gələni edəcək. Cənab  
İlham Əliyev noyabrın 25-də Bakıda ADA Uni-
versitetində keçirilən “Orta Dəhliz boyunca: 
geosiyasət, təhlükəsizlik və iqtisadiyyat” möv-
zusunda beynəlxalq konfransdakı çıxışında 
məsələyə bir qədər təfsilatı ilə aydınlıq gətirdi. 
Dövlətimizin başçısının fikirləri, eyni zamanda, 
İrandan Azərbaycana münasibətdə səslən-

miş təxribatçı, ölkəmizin dövlət suverenliyini 
təhdid edən düşüncələrə əsl cavab mahiyyə-
ti də daşımışdı: “Biz hər zaman istənilən an-
ti-Azərbaycan bəyanatına və hərəkətinə cavab 
vermişik və verəcəyik. Bu səbəbdən, biz İran 
ilə sərhəddə hərbi təlimlər keçirməli olduq ki, 
onlardan qorxmadığımızı nümayiş etdirək. Biz 
həyat tərzimizin, Azərbaycanın dünyəvi inkişaf 
vektorunun və azərbaycanlıların, o cümlədən, 
İranda yaşayan azərbaycanlıların müdafiəsi 
üçün əlimizdən gələni edəcəyik. Onlar xalqımı-
zın bir hissəsidir”.

Bəli, Cənubi Azərbaycandakı soydaşlarımız 
xalqımızın bir hissəsidir. Hesab edirik ki, 2023-
cü il bunun təsdiqinin daha dolğun nümunələrlə 
zənginləşdirilməsi baxımından mühüm önəm 
daşıyan il kimi yadda qalacaqdır. Həm də ona 
görə ki, ortada dil faktoru var. İranın fars şovi-
nizmi xalqımızın dilinə təcavüz yolu tutmaqda-
dır. Dövlətimiz İran məktəblərində Azərbaycan 
dilində tədris məsələsini ona görə qaldırır ki, 
əks-təqdirdə, bu ölkədə ana dilində danışan 
azərbaycanlılar dilin ədəbi komponentini itirə 
bilərlər. Bu isə Azərbaycan dilinin yalnız məişət 
səviyyəsi ilə məhdudlaşmasına gətirər. Təbii, 
biz buna yol verməməliyik və bu, heç də İra-
nın daxili işlərinə qarışmaq deyildir. Bu, haqqın 
müdafiəsidir. İranın haqsızlığı ölkədə aylardan 
bəri davam edən kütləvi etirazlardan da aşkar 
görünür. 

* * *
Müasir Azərbaycan ulu öndər  

Heydər Əliyevin şah əsəridir. Artıq düşüncələr-
də qəlibləşmiş, daha doğrusu, tarixiləşmiş bu 
fikrə diqqət yetirərkən, gözlərimiz önündə ölkə-
mizin müstəqillik illərində əldə etdiyi misilsiz 
nailiyyətlər dayanır. Bu fikir, həmçinin Vətəni-
mizin parlaq gələcəyinin təminatının rəhni kimi 
də çıxış etməkdədir. 

Prezident İlham Əliyev ümummilli liderin 
miras qoyduğu dövlətçilik məfkurəsinə dərin 
sadiqlik nümayiş etdirərək, Azərbaycanı qələ-
bədən-qələbəyə aparmaqdadır. 2022-ci ildə 
bunun parlaq nümunələrini gördük. Biz Qa-
rabağın və digər torpaqlarımızın azadlığına 
qovuşması ilə Heydər Əliyev şəxsiyyətinin si-
yasət meydanındakı yenilməzliyinin də şahidi 
olmuşduq. 

Ulu öndər Qarabağın düşmən tapdağından 
qurtulacağına inamın özü idi. O, Qarabağ na-
minə barışmazlığın, torpağımızın bir qarışının 
belə düşmənə verilməməsinin ən böyük təbli-
ğatçısı idi. Elə buna görə cənab İlham Əliyev 
2020-ci il noyabrın 8-də Şuşa işğaldan azad 
olunanda, böyük öndərin məzarını ziyarət et-
miş, xalqa müraciətində ata vəsiyyətini yerinə 
yetirdiyi üçün özünü xoşbəxt saydığını bildir-
mişdi. 

Ata vəsiyyətini rəhbər tutmanın örnəyi sa-
yılan Prezident İlham Əliyev sentyabrın 29-
da Azərbaycan Respublikasında 2023-cü ilin 
“Heydər Əliyev İli” elan edilməsi haqqında 
Sərəncam imzaladı. Sərəncamda bildirilir ki, 
Heydər Əliyev öz xalqını zamanın mürəkkəb 
tarixi-siyasi sınaqlarından uğurla çıxarmış və 
ardıcıl mübarizə apararaq onu müstəqilliyə qo-
vuşdurmuş qüdrətli şəxsiyyətdir. Azərbaycan 
xalqı yeni əsrə və yeni minilliyə, məhz Heydər 
Əliyev zəkasının işığında qədəm qoymuşdur. 
Davamlı yüksəliş yolunda inamla irəliləyən 
müasir Azərbaycan Heydər Əliyevin həyat 
amalının təntənəsidir. 

Sənəddə, eyni zamanda, vurğulanır ki, 
dövrünün ən nüfuzlu siyasətçiləri ilə bir sıra-
da duran Heydər Əliyev Azərbaycanın müasir 
simasının, xalqımızın zəngin dəyərlərinin ta-
nıdılması və ölkəmizin beynəlxalq münasibət-
lər sistemində layiqli mövqe qazanmasında 
müstəsna rol oynamışdır. Ermənistan – Azər-
baycan münaqişəsinin beynəlxalq hüququn 
norma və prinsipləri əsasında həlli ulu öndərin 
qarşıya qoyduğu başlıca vəzifə olmuş, ölkəmi-
zin bütün resursları, xalqımızın potensialı tarixi 
ədalətin bərpası üçün səfərbər edilmişdir. Ulu 
öndərin şah əsəri olan güclü Azərbaycan döv-
ləti öz suverenliyini, müstəqilliyini qorumağa 
qadir olduğunu 44 günlük Vətən müharibəsin-
də şanlı Zəfər qazanmaqla sübuta yetirmişdir.

Artıq Azərbaycan Prezidenti tərəfindən 
“Azərbaycan Respublikasında 2023-cü ilin 
“Heydər Əliyev İli” elan edilməsi ilə bağlı Təd-
birlər Planı” da təsdiqlənib. 18 bənddən ibarət 
olan planda yer alan tədbirlərin reallaşdırılma-
sı, yalnız, dövlət sənədindən irəli gələn işlərin 
görülməsi anlamı daşımır. Bu vəzifələr, həm 
də, ulu öndərin ruhuna mənəvi ehtiramı aşıla-
yır. 

Bəli, biz xoşbəxt xalqıq ki, Heydər Əliyev 
kimi dühamız olub. Biz xoşbəxt xalqıq ki, Hey-
dər Əliyev yolu ilə gedən liderə sahibik. Bu, 
alternativsiz yoldur! Bu, böyüklük yoludur! Bu 
yol Vətənimizin uca zirvələrə doğru əzminin və 
iradəsinin Zəfər anlamıdır, Qələbə fəlsəfəsidir! 
Ulu öndərin ruhuna dərin ehtiram, Azərbaycan 
dövlətçilyinin varlıq düsturudur. Elə buna görə 
də ilk günlərini yaşadığımız 2023-cü il xalqımız 
üçün, həm də, qədirbilənlik ilidir. 

Uca Tanrı Azərbaycan xalqını qorusun, 
dövlətimizin məqamını daim yüksək eləsin!

“Xalq qəzeti”

Leyla Əliyeva Yeni il 
münasibətilə instaqram 

səhifəsində paylaşım edib

Heydər Əliyev Fondunun vitse-prezidenti, 
IDEA İctimai Birliyinin təsisçisi və rəhbəri Leyla 
Əliyeva Yeni il münasibətilə instaqram səhifəsində 
paylaşım edib. 

Leyla Əliyeva paylaşımında qeyd edib: “Yeni iliniz mü-
barək! Allah hamınıza cansağlığı, xoşbəxtlik və bol-bol sev-
gi qismət etsin! Arzu edirəm ki, birlikdə çoxlu xeyirxah işlər 
görək və bu dünyanı nurlandıraq! Sevginizə və dəstəyinizə 
görə minnətdaram! Sizi çox sevirəm!”.

AZƏRTAC

Leyla Əliyeva paytaxt 
sakinləri ilə görüşüb

Heydər Əliyev Fondunun vitse-prezidenti, IDEA 
İctimai Birliyinin təsisçisi və rəhbəri Leyla Əliyeva 
paytaxt sakinləri ilə görüşüb.

Bu barədə Leyla Əliyeva instaqram səhifəsində paylaşım 
edib.

AZƏRTAC

Azərbaycan daha 
böyük uğurlara doğru

